Haustfundur LSE haldinn á Hótel Sögu 8. nóv. 2007 kl. 1100
Formaður, Edda Kr. Björnsdóttir setti fund og bauð aðra fundarmenn velkomna, en þeir voru: Ásvaldur Magnússon, Stefán Á. Jónsson, Rafn F. Johnson, Þórarinn Svavarsson, Álfhildur Ólafsdóttir og Reynir Ásgeirsson er reit fundargerð. Formaður skýrði frá nefndum og störfum þeirra. Umræður urðu um flutning Skógræktar ríkisins og Landgræðslu ríkisins til umhverfisráðuneytisins, en landshlutabundnu verkefnin munu verða áfram hjá landbúnaðarráðuneytinu.

Formaður lýsti þeirri skoðun sinni að nauðsynlegt væri að stjórnin hefði umsjón með því hverjir riti fundargerð á aðalfundum eftirleiðis.

Farið var yfir aðalfundargerðina. Vegna formgalla á tillögu 1 frá fjárhagsnefnd var lagt til að gildistöku tillögunnar verði frestað um eitt ár. 

Reynir benti á það óhagræði sem hlýst af því að líma fundargerðir inn í fundargerðarbókina og var honum falið að kanna hvort það væri löglegt og framkvæmanlegt að skrá fundargerðir með nútímalegri hætti. 

Samþykkt var að heimila gjaldkera að sækja um debet- og kredit kort fyrir samtökin.

                                       Um klukkan 12 var gert matarhlé.

Fundi fram haldið klukkan 13:00 og þá voru einnig mættir Sigvaldi Ásgeirsson, Björn B. Jónsson, Sæmundur Þorvaldsson, Jóhann G. Jóhannsson, Agnes Geirdal, Sigurður Jónsson, Valgerður Jónsdóttir, Bergþóra Jónsdóttir og Ólöf Sigurbjartsdóttir. 

Formaður bauð Valgerði fyrst orðið. Hún skýrði frá því að gróðursettar hefðu verið um 1,5 milljón plöntur á Norðurlandi á síðasta sumri. Fastráðnir starfsmenn væru fjórir, sumir í hlutastörfum. Töluverð almenn umræða hefur verið um afföll en þau munu vera um 30% á Norðurlandi. Farið verður fram úr fjárveitingu annað árið í röð. Varasjóður sem verkefnið hefur átt mun ganga til þurrðar á yfirstandandi ári. Töluvert hefur verið grisjað undanfarin 2 ár. Valgerður lýsti óánægju sinni með það hvað „Grænni skóga” námskeiðin væru dýr og tóku aðrir fundarmenn undir það. Formaður spurði hvort þeir Norðlendingar hefðu rætt við fjárlaganefnd og kvaðst Valgerður hafa átt fund með þeim ásamt fulltrúum úr öðrum landshlutum. Þá lagði Valgerður fram sameiginlegan kynningarbækling fyrir landshlutaverkefnin. Þar er m.a. kynntur tilgangur landshlutaverkefnanna á mjög upplýsandi hátt og þróun fjárveitinga til verkefnanna 2003 – 2007. Þar kemur fram að fjárveitingar hafa ekki verið í neinu samræmi við gefin fyrirheit árið 2003 og hafa farið lækkandi undanfarin ár. Í algjört óefni stefnir ef fjárveitingar verða ekki auknar strax á næsta ári og sýnt þykir að draga þarf úr framkvæmdum, segja upp starfsfólki og rifta samningum við plöntuframleiðendur. Það mun hafa mjög víðtæk og neikvæð áhrif.

Sæmundur fékk orðið næst og sagði að árið hefði verið hefðbundið hjá Skjólskógum. Plantað væri á um 50 jörðum. Miklar úttektir hafa farið fram og munu niðurstöður væntanlega liggja fyrir um næstu áramót. Plöntuframleiðsla til næstu þriggja ára mun verða boðin út á næstunni. Áætlað er að funda með skógarbændum á næstunni og ræða stöðuna og horfur á komandi árum.  Rætt hefði verið við fjárlaganefnd með starfsmönnum annarra verkefna. 

Sigvaldi skýrði frá því að um 920 þúsund plöntum hefði verið plantað á Vesturlandi á árinu sem væri nokkur aukning frá því í fyrra. Farið verður um 10 milljónum fram úr fjárveitingu og kostnaður verður í líkingu við væntingar um fjárveitingu sem á endanum skilaði sér ekki. Um 30 manns sóttu Grænni skóga námskeiðin og fóru útskriftarnemar í vel heppnaða ferð til Skotlands.

Björn upplýsti að 7 manns vinna hjá Suðurlandsskógum, sumir í hlutastarfi og að ársverk væru 5. Starfsmenn fá að sækja námskeið í vinnutímanum og var það álit Björns hann fengi hæfari starfsmenn með þessu móti en tók þó fram að þeir væru ágætir fyrir. 1,2 – 1,3 milljónir plantna hafa verið gróðursettar í ár sem er heldur meira en í fyrra. Mikill tími hefur farið í að kynna sér tryggingamál skóga. Sjóvá hefur sýnt þessu máli mikinn áhuga og fleiri hafa komið við sögu s.s. Neyðarlínan 112, Brunamálastofnun o.fl. Ameríska gróðursetningarvélin skilaði mjög góðu verki þrátt fyrir mikla þurrka. Stafafuran sem kemur úr frysti sker sig úr hvað hún er betri. Meirihluti plantna mun koma úr frysti á næsta ári. Fræðslumál eru alltaf ofarlega hjá Suðurlandsskógum og tókst námskeið í Danmörku nýverið vel. Jólatrjáanámskeið er fyrirhugað á næstunni.

Ólöf Sigurbjartsdóttir er nýr framkvæmdastjóri Héraðs- og Austurlandsskóga en þeir voru sameinaðir um síðustu áramót. Plantað var tæplega 1,5 milljón plöntum og stefnt er að aukningu skjólbelta. Samningsbundnar jarðir eru um 150. Úttekt sýnir 27% afföll undanfarin ár.

Nú kom Ari Skúlason inn á fundinn til að ræða kolefnismál. Í upphafi kynnti Sigurður Jónsson stutta hugleiðingu sína í sambandi við sölu eða leigu á kolefnisbindingu. Helstu áherslur hans eru vottun á eldri skógi og nýskógi, skoða vel aðkomu ríkisins, LSE og skógarbændafélaganna að málinu. Íhuga stjórnarskrárbundinn rétt skógarbóndans til að fara með sölu og leigu á losunarkvóta o.fl. Ari sagðist ekki vera með neitt umboð frá Landsbankanum en fundur var haldinn s.l. vor um hvar og hvernig bankinn gæti komið að málinu. Um mikla eign væri að ræða, spurningin væri helst, hver ætti hana. Þetta væri flókinn viðskiptaheimur. Öll þessi mál virðast enn vera í lausu lofti. Skilgreina þarf eignarhaldið og viðurkennt vottunarkerfi þarf að koma til sögunnar. Hér yfirgaf Ari fundinn.

Formaður ræddi leiðir til að fjármagna laun starfsmanns samtakanna og í því skyni hafa formaðurinn og Ásvaldur fundað með Einari Guðfinnssyni landbúnaðarráðherra og Kristjáni Þór Júlíussyni varaformanni fjárlaganefndar sem tóku jákvætt í málið og það gerði sömuleiðis formaður fjárlaganefndar, Gunnar Svavarsson, sem Valgerður ræddi við.

Álfhildur sagði frá því að „Skoska áætlunin” yrði höfð að leiðarljósi við gerð Landsáætlunar í skógrækt 2009 – 2020. Ekki þyrfti að fara að finna upp hjólið aftur. Valgerður sagði mikla vinnu hafa verið lagða í verkefnið og vill ljúka því sem fyrst.

Björn sagði að nefndin um verðmætamat á skógi hefði starfað vel og mikið og að upplýst verði nánar um gang þeirra mála á næsta aðalfundi.

Sigurður lét sýnishorn af næsta fréttabréfi „Við skógareigendur” ganga á fundinum og var gerður góður rómur að því. Stefnt er að útkomu þess um miðjan nóvember n.k.

Björn dreifði 4 mismunandi tillögum að aðalfundi LSE 2008. Samþykkt var að funda samkvæmt 3. tillögu sem gerir ráð fyrir að fundurinn verði 4. og 5. apríl og allir eigi kost á gistingu á sama stað.

Álfhildur lýsti þeirri skoðun FSN að ef samþykkt væri á aðalfundi LSE að hækka félagsgjöld frá aðildarfélögum, þá tæki sú samþykkt ekki gildi fyrr en að afloknum næsta aðalfundi þeirra. 

Agnes mæltist til þess að aðildarfélögin haldi sinn aðalfund fyrir aðalfund LSE ár hvert.

Björn spurði hvenær heimasíðan verður opnuð formlega. Þórarinn taldi að það verði fljótlega, t.d. á næsta aðalfundi. 

Valgerður spurði hvort stjórn LSE hefði gert athugasemdir við „Bandorminn.”

Formaður kvað það ekki hafa verið gert.

Fleira ekki tekið fyrir og fundi slitið um klukkan 1600.   
                                                        Reynir Ásgeirsson, ritari

